
Раиса САРПИ

Хаваслӑ-ҫке 
санпа пӗрле

ПОЭТ ЮРАТӐВНЕ ТИВӖҪНИСЕМ
Поэт юратӑвне тивӗҫнисем -  
Ӗмӗрлӗх-вилӗмсӗрлӗхе вӗҫнисем 
Пулаҫҫӗ Вӗҫсӗрлӗх-пуласлӑхра, 
Мухтавлӑхра, хӑватлӑ Аслӑхра.

АН ТИВ...
... Ан тив, тумхахлӑ манӑн ҫул...
Кавар ҫине кавар...
Туртман, туртмастӑп, туртас ҫук 
Ҫын аллипе кӑвар!..

Кавар туса, чуна ҫисе 
Пурнаҫҫӗ "тусӑмсем".
Йӑл ҫиҫӗмле хӗрсе ҫиҫем -  
Ҫуталччӑр шуҫӑмсем...

СУЯ ҪУТИСЕМ...
Ялтра ҫӑлтӑрсен суя ҫутисем 
Каҫхи тӳпене ҫеҫ кӳреҫҫӗ илем...
Хӗвел ҫӗкленсен, ҫӑлтӑрсем пуҫ усаҫҫӗ... 
Хӗвел ҫутинче ҫӑлтӑрсем шупкалаҫҫӗ... 
Хӗвел хевтипе ҫӑлтӑрсем йӑлкӑшаҫҫӗ, 
Анчах та ҫакна, -  айвансем, -  ӑнланмаҫҫӗ

ТӐВАНЛӐХ
Ҫил улать Шӑхаль вӑрманӗнче...
Хӑтлӑ халь утарҫӑ ҫуртӗнче!..
Мӗлтлетсе ҫунать шӑнҫу-ҫурта,
Ҫутатать вӑл пӗчӗкҫӗ ҫурта.
Кӗтесре ларать симпыл пички,

Ун ҫинче выртать пуртти-пӑчки. 
Тепӗр кӗтесре -  вутти-шанки. 
Йӑшӑлтаткалать хурт-кӑпшанки. 
Шартлатса ҫунать хавас вучах, 
Эп паян кунта пӗччен анчах. 
Ӑшӑтать ман шӑннӑ шӑмшака 
Пӗчӗкҫеҫҫӗ кирпӗч кӑмака. 
Тинкерсе пӑхатӑп вут ҫине, 
Ӑшӑтасшӑн шӑн ӗмӗтсене. 
Шухӑшсем вӗҫеҫҫӗ аякка,
Ӗмӗте кӗрет мӑн мӑнакка...
Ак, умма шуса тухать анне, 
Ҫӳҫӗме вӑл сӗртӗнет манне...
Ак, аттем те умӑмрах тӑрать,
Эпӗ шӑнасран чунтан хӑрать. 
Асаттем те куҫӑм умӗнче. 
Асаннем те -  унӑн ҫумӗнче... 
Алран ал тӑраҫҫӗ хуньӑмсем... 
Умӑмра шӑваҫҫӗ кунӑмсем... 
Асилӳ хапхийӗ уҫӑлать,
(Этеме тӑванлӑх ҫеҫ ҫӑлать!) 
Тӑвансем тӑраҫҫӗ чӗрӗлсе -  
Ак, умма килеҫҫӗ хӗрӗлсе: 
Паганини купӑсне сӗрет, 
Леонардо чертежсем чӗрет.
Ак, пӳрте сольфеджио кӗрет, 
Юнашар пӗр пӗчӗк "пи" йӗрет...

***

"Ах!" та "ах"! тесе ҫеҫ ҫӳрес пур, 
Пурӑнас та ҫук ҫут тӗнчере! 
Курмаллах этемӗн хура-шур, 
Унсӑрӑн аталанмасть чӗре. 
Асапа ҫӗнсе, этем, йӑл кул!
Хуть хӑҫан та савӑнӑҫлӑ пул. 
Шырасассӑн кукӑр, ҫӑмӑл ҫул, 
Ырлӑх сӗнмӗ пурӑнӑҫ -  кун-ҫул...

МӐНКУНРИ ТӖЛӖК
Ирпе ытла та тӗлӗк тутлӑ,
Ӳт-пӳ хӗрхевлӗ ырлӑхра.

Чӗре суранӗ мӗншӗн вутлӑн 
Юрлать ирхи шеп шӑплӑхра?

Шап-шурӑ ӳт ҫинчен юрлать вӑл. 
Анчах та тӗксӗм ӳтлӗ эп.
Ҫут ҫӑлтӑр-куҫсене йӑрлать вӑл, 
Эп ҫӑлтӑр куҫлӑ мар-и шеп?

Тавра чуптӑвусем шӑршиллӗ, 
Пылак шур чечексен тӗтри.
Уҫ ҫил вылять садра ӑш-пиллӗн. 
Пуҫра -  ыр ӗмӗтсен тӗрри.

Мӑнкун ик ҫӑмарта пӗветӗп, 
Пӗлсем, савни, савап сана. 
Чупту та ытала, тивлетӗм,
Кӗтме пит йывӑр-ҫке мана.

КӐНТӐРЛАХИ ТӖЛӖК
Ишет хулам шур пӗлӗтсемлӗн 
Сенкер-кӑвак шӑплӑхалла.
Чунпа ҫӳле ҫӗкленнӗҫемӗн 
Ҫуркуннене тытап алла.

Самантлӑха ҫеҫ алчӑратӑп... 
Хӑр уйрӑлу алӑкӑмра:
Ак ӗнтӗ кулянса тӑратӑп,
Ҫил тунсӑхлӑн юрлать умра.

Ӑҫта эс вӗҫрӗн, манӑн кӑйкӑр?! 
Ытла та тунсӑх-ҫке пӗччен. 
Пӑчӑртанать хӑрхавлӑ кӑкӑр -  
Лӑпланмӗ чун эс киличчен.

Ҫавран вӗҫеҫҫӗ кайӑк майлӑ 
Ман сӑвӑлла ҫырӑвӑмсем.
Йӑр кайрӗ ҫӗр ман ура айлӗн... 
Килеҫҫӗ ырӑ кунӑмсем...

ПОЭТ ХӐЙ АЛ ПУСНИ
Туйнатчӗ, ӳсӗр тарӑхуллӑн, 
"Кӑпӑкланатчӗ сӑра пек -



Чул хушӑкне шыв тӑрӑнуллӑн 
Сиксе, ҫиҫсе пӑр ҫӗҫҫипе"...

Чулсем ҫинче хӗрелнӗ вилӗм, 
Кӗрешнӗ пурнӑҫ вилӗмпе. 
Чун-чӗреме халь сӑвӑҫ пилӗ - 
Ҫиҫет асамлӑ ҫут хӗмпе.

Чап ҫинчен мар шутланӑ гени! 
Шӑратнӑ аслӑ шухӑшне. 
Хӗвеллӗхе ун ӑсӗ кӗнӗ!
Хӗм кӗртнӗ вӑл этем ӑшне...

Тен туйӑнчӗ: яр куртӑм -  тупрӑм 
Эп Лермонтов ал пуснине... 
Хӳреллӗ пӑнчӑсене хупрӑм 
Ахальтен мар вӑл ҫырнине...

Ун евӗрех ҫырас килет,
Ун пиллӗхне чӗре илет...

АТӐЛ ПИКИН ТӖЛӖКӖ
Каллех юрлас килет-ҫке ман: 
Ҫурт лартӑп Атӑл хӗрринче. 
Тавра эп лартӑп ҫич юман, 
Кунта -  ман пурнӑҫ. Ман тӗнче!

Эп ватӑлас ҫук ку ҫуртра! 
Пурӑннӑҫем яшланӑп эп.
Эс те пурнас ҫук ҫич ютра, 
Пӗрле юрлар-и юрӑ шеп?..

Хаваслӑ-ҫке санпа пӗрле 
Пӑхма Атӑл хумӗсене,
Ирпе те, кӑнтӑрла, ҫӗрле 
Пухма хисеп сумӗсене.

Куҫҫуль ан юхтӑр куҫсенчен, 
Чунра ешертӗр ҫуркунне, 
Туссем те килччӗр ҫич енчен, 
Хӗлле, ҫулла е кӗркунне.

ТЫТРӐМ ТА ТАШЛАРӐМ
Тытрӑм та юрларӑм юррӑма...

Василий Велвокай. 
Тытрӑм та ташларӑм ташшӑма,
Хускатса хитре шӑмшакӑма.
Тата мӗскер пур-ши хаклӑраххи 
Ташлама пултарнинчен лайӑхраххи?

Тытрӑм та юрларӑм юррӑма,
Тытрӑм та ташларӑм ташшӑма,
Юрлӑр манпа пӗрле хавасланса,
Ташлӑр манпа пӗрле хавхаланса.

АТТЕНЕ
В.Е.Яковлев-Велвокая -  аттеме 

Пӗчченех пурӑнать халь аттем ялӑмра... 
Аплине вӑл тытать те янравлӑ тӑмра, 
Чун-чӗри вучахне кӗвӗпе чӑлт! хутать... 
Аннене асӑнса, кӑмӑлне йӑл! ҫутать... 
Ҫывӑрать ӗмӗрхи ыйхӑпа ман анне.
Кураяс ҫук текех ун хевтеллӗ сӑнне... 
Кӑлармасть мӑшӑрне ман атте асӗнчен, 
Шухӑшлать яланах вӑл аннемӗр ҫинчен.

Пӗчченех пурӑнать халь аттем ялӑмра...
Ир те каҫ вӑл пӗрмай чунӑмра, асӑмра. 
Йыхравлатӑп ӑна пурӑнма хам пата... 
Юратмасть хулана ман атте, тупата!
Вӑл яла юратать, аннене юратать,
Асӑнса, сӑвӑсем-юрӑсем ҫуратать... 
Сӑввинче-юрринче юрату шӑранать,
Юрату кӗввинче ҫӗнӗ кун вӑранать.

Пӗчченех пурӑнать халь аттем ялӑмра... 
Пӳрт умне анне лартнӑ хаваслӑ йӑмра 
Ман аттем юррине тараватлӑн тимлет... 
Юрӑпа ман аттем ял-йыша та имлет!.. 
Тӑмпӑр-тӑмпӑр туса янрасассӑн тӑмра, 
Ҫилсӗрех таш-ташлать хӗпӗртӳллӗн йӑмра! 
Йӑмрара аннен чунӗ пурнать пулмалла... 
Пурӑнма хамӑнах ман яла юлмалла...



ЛАРУ-ТӐРУ
Ӑслӑ пулнӑ пулсан, хурланаттӑм:
-  Мӗн тери телейсӗр эпӗ...
Ухмах пулнӑран, савӑнатӑп:
-  Мӗн тери телейлӗ эпӗ!

***

Ҫемье тӳпинче аслати авӑтнӑ чух, 
Теприсем сана йышӑнман чух, 
Тусусем урнӑ чух кӗвӗҫсе,
Эс ман пата килетӗн вӗҫсе,
Эпӗ -  заппасри аэродром-им?..

Эпӗ нимӗнле кукурузниксене те, 
вертолетчиксене те,
Боингсене те йышӑнмастӑп.

Эп -  аэродром мар!
Эп -  космодром!

ПАХЧАҪӐ
Ҫурхи кун тӑрантарать ҫулталӑк! 
Ҫак ӑнлав чунра тӑрать яланлӑх.

Юрласа тухатӑп пахчана,
Ӗҫлеме чӗнетӗп ачана.

Ӗрчетер, туссем,
пахча-садсем -  

Пурнӑҫа илем кӳреҫ вӗсем. 
Тӑрӑшса ӗҫлер яра куна, 
Пӗр-пӗрне телей суна-суна.

Пахчара -  садра -  тем тӗрлӗ йывӑҫ, 
Ҫырлине тататӑн ывӑҫ-ывӑҫ. 
Ҫӗрулми, хӑяр та памитур, 
Талккишпех -  пулсассӑн хӑв маттур

Ҫу каҫа ӗҫ-хӗл юрри кӗрлетӗр, 
Хӗл каҫа хӑна-вӗрле вӗрлетӗр. 
Нӳхрепре пахча-ҫимӗҫ тулли. 
Пит-куҫра ҫиҫет хӗвел кулли!

Чечеклентӗр савнӑ Чӑваш ҫӗрӗ, 
Пуян пултӑр ӗҫлӗ ывӑл-хӗрӗ! 
Тӑнӑҫ тӑтӑр аслӑ ҫут тӗнче. 
Ҫӑтмах пултӑр хамӑр ҫӗр ҫинче

